
IJTIMOIY XAVFLAR SHAROITIDA MAHALLANING ROLI VA AHAMIYATI 
 
 

http://dx.doi.org/10.5281/zenodo.21111603 
 
 

ANNOTATSIYA 
Maqolada mahalla fenomeni mamlakatda amalga oshirilayotgan ijtimoiy islohotlar nuqtai 

nazaridan tahlil qilinadi. Shu asosda mualliflar mahalla institutining faoliyat omillarini ko'rib chiqadi. 
Ularning fikricha, bu jamoat hayotining oʻzgarishida muhim omil boʻlib xizmat qiladi. Maqolada 
shuningdek, aholi zaif qatlamlarini ijtimoiy himoya qilish tamoyillari va ijtimoiy hamjihatlikni 
mustahkamlash yoʻllari ochib beriladi. Bandlik aholining turmush darajasini oshirishdagi asosiy 
mexanizm sifatida talqin etiladi; ushbu mexanizm orqali, mualliflar fikricha, jamoat hayotida ijtimoiy 
integratsiyani mustahkamlash mumkin. Kishilarning ijtimoiy faolligi ham amalga oshirilayotgan 
islohotlarning samaradorligini taʼminlaydi. Maqolada statistik maʼlumotlar keltirilgan boʻlib, bu 
Oʻzbekistondagi ijtimoiy hayotdagi islohotlarni chuqurlashtirish jarayonida mahalla institutining 
samaradorligini oshirish masalasiga empirik yondashuvni taʼminlaydi. Bunda taʼkidlanadiki, mahalla 
zamonaviy sharoitda nafaqat jamiyatdagi ijtimoiy barqarorlikni mustahkamlashga, balki baʼzi 
vaziyatlarda odamlarning ogʻir hayot sharoitlarini yengishga yoʻnaltirilgan birlashtiruvchi rol 
oʻynashi lozim. 

Kalit soʻzlar: inson, ijtimoiy hamjihatlik, ijtimoiy himoya, jamoatchilik nazorati, turmush 
darajasi, bandlik, ijtimoiy integratsiya, ijtimoiy faollik, raqamli mahalla. 

АННОТАЦИЯ 
В статье анализируется феномен махалли с точки зрения проводимых в стране реформ 

в социальной жизни общества. Исходя из этого, авторы рассматривает факторы деятельности 
института махалли. По их мнению, это выступает как важный фактор трансформации 
общественной жизни. В статье также раскрываются принципы социальной защиты уязвимых 
слоев населения и пути укрепления социальной солидарности. Занятость трактуется как 
ключевой механизм в повышении уровня жизни населения. Через этот механизм, по мнению 
авторов, можно упрочить социальную интеграцию общественной жизни. Социальная 
активность людей также способствует эффективности проводимых реформ. В статье 
приводятся статистические данные, что обеспечивает эмпирический подход к проблеме 
повышения эффективности института махалли в углублении реформ в социальной жизни 
Узбекистана. При этом отмечается, что махалля в современных условиях должна играть 
консолидирующую роль, направленную не только на упрочение социальной стабильности в 
общества, но и преодоление сложных условий жизни людей в определенных ситуациях.   

Ключевые слова: человек, социальная солидарность, социальная защита, 
общественный контроль, уровень жизни, занятость, социальная интеграция, социальная 
активность, цифровая махалля. 

This article examines the phenomenon of the mahalla through the lens of the social reforms 
currently being implemented in the country. Drawing on this perspective, the authors analyze the 
operational factors of the mahalla institution, arguing that it constitutes a significant driver of 
transformation in public life. The article further elaborates on the principles of social protection for 
vulnerable segments of the population and identifies pathways for strengthening social solidarity. 
Employment is interpreted as the key mechanism for raising the standard of living; through this 
mechanism, the authors contend, social integration within public life can be reinforced. The social 
engagement of citizens likewise contributes to the effectiveness of the reforms being pursued. The 
article presents statistical data, thereby grounding the discussion of the mahalla institution's increased 
effectiveness in deepening social reforms in Uzbekistan within an empirical framework. In this 
context, it is emphasized that the mahalla, under contemporary conditions, must play a consolidating 
role oriented not only toward strengthening social stability within society, but also toward helping 
people overcome the hardships of difficult life circumstances in specific situations. 

KIRISH  
Yangi O‘zbekistonni barpo etish jarayonida mahalla instituti davlat va jamiyat hayotida 

mutlaqo yangi bosqichga ko‘tarildi. Agar avval mahalla asosan an’anaviy jamoat tuzilmasi sifatida 
qaralgan bo‘lsa, bugun u ijtimoiy himoya, iqtisodiy rivojlanish, aholi bandligi va inson manfaatlarini 
ta’minlashda islohotlarning bosh tayanchiga aylanmoqda. 2026-yilni yurtimizda “Mahallani 
rivojlantirish va jamiyatni yuksaltirish yili”, deb e’lon qilinishi uzoq tarixga ega bo‘lgan mahallani 

har jihatdan yuksaltirish, demokratik-ijtimoiy qadriyatlarni yangi bosqichga olib chiqish, inson 
qadrini ulug‘lash, tinch va xavfsiz tizimni mustahkamlash uchun muhim qadam bo‘ldi. 

METODOLOGIYA  
Jamiyatning ijtimoiy hamkorlikda yashash prinsiplari klassik sotsiologiyaning tub nazariy 

tizimlari, xususan E.Dyurkgeymning “ijtimoiy birdamlik” konsepsiyasi, K.Marksning ijtimoiy borliq 
konsepsiyasi, M.Veberning ijtimoiy harakat nazariyasi [4], shuningdek Pitirim Sorokinning 
sotsiadinamik jarayonlar konsepsiyasiga borib taqaladi [11]. Ammo bugungi kunda sotsiologiya fani 
mikrosotsial jarayonlarni tahlil qilishda raqamli transformatsiya, ijtimoiy tuzilmalarni va jarayonlarni 
algoritmik boshqaruv, ijtimoiy beqaror jarayonlar, xususan migratsion jarayonlar dinamikasi va ular 
keltirib chiqarayotgan ijtimoiy oqibatlarini lokal, regional va global jihatdan tahlillash va 
prognozlashtirishga yo‘naltirilmoqda. Xususan, M.Kastelsning “Tarmoqli jamiyatning vujudga 
kelishi” asarida [8, – B.1-28], U.Bekning “Risk jamiyati” nomli kitobida [3, – B.19-42] bizning 
asrimiz sharoitida jamiyatlar doimiy xavflar va risklar voqeligi asnosida yashay boshlaganligi 
takidlanadi. Bu esa sotsiologiyaning ijtimoiy barqarorlik haqidagi ananaviy tasavvurlaridan chiqishni 
taqazo qiladi. Biz mazkur nuqtai nazardan mikro darajadagi tuzilmalar, xususan mahallalar ijtimoiy 
hayotini ham tahlil qilishga qo‘llashga harakat qilamiz.  

ASOSIY QISM 
Prezident Shavkat Mirziyoev ta’kidlaganidek, “biz avvalo birdamlikdan kuch oldik. 

Mashaqqatli kunlarda odamlarimiz, mahalla ahli yelkadosh bo‘lib qiyinchiliklarni yenggan. Oila – 
oilaga, qo‘shni – qo‘shniga ko‘mak berib yashagan. Biz mana shunday o‘ta noyob qadriyatimizga 
doimo sodiq qolishimiz, yosh avlodimizni ayni shu ruhda tarbiyalashimiz kerak. Bugungi kunda 
jamiyatimizda turli xil fikr va qarashlar bo‘lishi tabiiy. Bu – demokratiyaning birlamchi talabi. 
Ammo, millati, tili va dinidan qat’i nazar, butun el-yurtimizni birlashtiradigan ulug‘ bir g‘oya bor. U 
ham bo‘lsa, Vatan manfaati, xalqimiz manfaatidir. Mana shunday buyuk maqsadga erishishda 
mahalla tizimining o‘rni va ta’siri beqiyos. Chunki, mahalla tinch va ahil bo‘lsa, jamiyatimiz tinch va 
hamjihat bo‘ladi. Mahalla rivojlansa, butun mamlakatimiz yuksaladi” [1].  

Shu boisdan, mahallani har tomonlama qo‘llab-quvvatlash davlat siyosatining ustuvor 
yo‘nalishlaridan biriga aylandi. O‘zbekistonda davlat va jamiyat boshqaruvini modernizatsiya qilish 
jarayonida mahalla instituti markaziy o‘rinni egallamoqda. Mahalla azaldan jamoatchilikni 
birlashtiruvchi tuzilma bo‘lib kelgan bo‘lsa, Yangi O‘zbekiston sharoitida u ijtimoiy-iqtisodiy 
siyosatni amalga oshirishning muhim institutsional mexanizmiga aylandi. 

Bugungi kunda aholining kundalik hayoti, atrof-muhit bilan bog‘liq bo‘lgan ko‘pgina 
yo‘nalishlar mahalla orqali hal etilmoqda. Ular aholining ijtimoiy nochor qatlamlarini qo‘llab-
quvvatlash, tegishli hududda qonun hujjatlarining ijro etilishi ustidan jamoatchilik nazoratini 
o‘rnatish, to‘ylar va boshqa marosimlar o‘tkazish bo‘yicha tavsiyalar beradi, atrof-muhitni muhofaza 
etadi, obodonlashtirish va ko‘kalamzorlashtirish tadbirlarini o‘tkazadi, tadbirkorlik faoliyati 
subyektlarini tashkil etadi, qayta tashkil etadi va tugatadi, ijtimoiy infratuzilmani rivojlantiradi, 
guzarlar barpo etadi, kommunal to‘lovlarni to‘lanishiga ko‘maklashadi, kam ta’minlangan 
yoshlarning nikoh tuzishida va to‘y tadbirlarini o‘tkazishida moddiy yordam ko‘rsatadi, oilaviy 
tadbirkorlik subyektlarini bankdan kredit olishiga kafil bo‘ladi va hokazo [2].  

Darhaqiqat, mahalla – O‘zbekistonda fuqarolik jamiyatini barpo etishning muhim instituti. 
Aynan mahalliy hokimiyat vakolatlarini bir qismi ushbu institutga olib berilgani, uning ahamiyati 
oshib borayotganidan dalolat beradi. 2026-yil holatiga ko‘ra, O‘zbekiston aholisi taxminan 37,7 
million nafarni tashkil etmoqda. Mamlakat aholisining katta qismi mahallalarda istiqomat qiladi va 
aynan shu tuzilma orqali ijtimoiy himoya, bandlik hamda aholining turmush darajasini yaxshilash 
ishlari amalga oshirilmoqda. Milliy statistika qo‘mitasi ma’lumotlariga ko‘ra, 2025-yilda aholi jon 
boshiga to‘g‘ri keladigan umumiy daromad 21,8 million so‘mga yetdi. Bu ko‘rsatkich iqtisodiy o‘sish 
bilan bir qatorda mahallalar kesimida amalga oshirilayotgan maqsadli ijtimoiy dasturlarning 
samarasini ham ko‘rsatadi [5]. 

Prezident Sh.Mirziyoev o‘z chiqishlaridan birida: “Odamlarning ishi yurishishi 
mahallalardagi sharoitga ham bog‘liq”, deb ta’kidlagan [1]. Bu g‘oya amalda mahalla tizimi orqali 
hayotga tatbiq etilmoqda. 2025 yilda 5 million aholi daromadli bo‘lib, ishsizlik darajasi 5,5 foizdan 

4,9 foizga tushdi. Qariyb 1,5 million ehtiyojmand aholi kambag‘allikdan chiqdi, ilk bor 1 ming 435 
ta mahalla “kambag‘allikdan holi” hududga aylandi. Kambag‘al oilalarga mansub 168 ming nafar 
bola davlat bog‘chalariga imtiyozli asosda qabul qilindi. Bu yildan boshlab, 208 ta bog‘chada birinchi 
marta inklyuziv ta’lim tizimi joriy etildi. O‘zbekistonda kambag‘allik darajasi yil boshidagi 8,9 
foizdan 5,8 foizga tushdi. Kredit, subsidiya, kompensatsiya kabi 100 dan ziyod xizmatlar orqali 
ijtimoiy himoyaning yangi tizimi yo‘lga qo‘yildi va bularni mahalladagi “yettilik”ning o‘ziga 
berilishi natijasida 8,5 milliondan ziyod odam kambag‘allikdan chiqdi, ishsizlik 2 karra qisqardi. 
Natijada uch yil oldin kambag‘allikni 2026-yil yakuni bilan 2 karra qisqartirishga erishildi [1]. 

Keyingi yillarda mamlakatimizda xalq bilan muloqot qilish, murojaatlar bilan ishlash va aholi 
muammolarini hal etish sohasida yangi davr boshlandi. Xususan, “Xalq davlat organlariga emas, 
davlat organlari xalqqa xizmat qilishi kerak” tamoyili asosida jismoniy va yuridik shaxslarning 
huquqlari, erkinliklari, qonuniy manfaatlarini himoya qilish, mutasaddilarning xalq bilan muloqotini 
yo‘lga qo‘yish, murojaatlar bilan ishlash sifatini yangi bosqichga olib chiqishga qaratilgan keng 
ko‘lamli ishlar amalga oshirib kelinmoqda[9]. Ushbu jarayonda, ya’ni aholi murojaatlari bilan ishlash 
va ular bilan muloqot qilishda mahallaning  beqiyos hissasini ta’kidlab o‘tish kerak. 

“Mahalla yettiligi”ning har bir a’zosi o‘z yo‘nalishi bo‘yicha mas’ul  sifatida fuqarolarga 
ko‘mak bersa, shubhasiz mahalladoshlari hurmatini, ishonchini qozonadi, ular qalbida shukronalik 
hissi paydo bo‘lishiga sababchi bo‘ladi. Ilgari mahalla tizimi yetarli mablag‘, vakolat va mustaqil 
imkoniyatga ega bo‘lmagan. Shu sababli mavjud muammolar, ko‘plab masalalar o‘z vaqtida hal 
etilmay qolgan. Murojaatlar yechim topishi uchun yuqori tashkilotlarga yuborilgan. Bugun esa 
Prezidentimizning tashabbusi bilan mahalla chinakam o‘zini-o‘zi boshqarish organiga aylandi. 
Mahallalarga ajratilgan moliyaviy ko‘mak, soliq tushumlarining ma’lum qismi mahalla hisobida 
qolishi orqali hududlarni rivojlantirish imkoniyati ancha kengaydi, infratuzilma yangilanmoqda, 
ijtimoiy himoyaga muhtoj aholiga manzilli yordamlar ko‘rsatilmoqda [10].  

Axborot-texnologiyalarining rivojlanishi mahalla kabi tuzilmalar faoliyati samaradorligini 
oshirishga ta’sir qildi. Raqamlashuv jarayoni so‘nggi yillarda “Raqamli mahalla” va “Mahalla 
balansi” axborot tizimlarining joriy etilishi mahalladagi real holatni aniq ko‘rish imkonini bermoqda. 
Ushbu platformalar orqali aholi soni, xonadonlar, ishsizlar, yoshlar va xotin-qizlar bilan bog‘liq 
ma’lumotlar tahlil qilinib, qarorlar qabul qilinmoqda. Adolatli boshqaruv uchun eng avvalo aniq 
hisob-kitob va ochiq ma’lumot kerak. Shu ma’noda raqamlashtirish mahalla faoliyati samaradorligini 
oshirmoqda. 

Bugun mahalla faqatgina an’anaviy jamoat instituti emas, balki ijtimoiy siyosat, iqtisodiy 
rivojlanish va inson manfaatlarini ta’minlashda muhim mexanizmga aylanmoqda. Yoshlar bandligi, 
xotin-qizlar faolligi, tadbirkorlikni qo‘llab-quvvatlash va aholi farovonligini oshirish masalalari 
aynan mahallada hal etilmoqda. Shu ma’noda mahalla instituti mahalliy iqtisodiy rivojlanishni 
ta’minlashda muhim funksional mexanizm sifatida shakllanmoqda. Iqtisodiy samaradorlik, avvalo, 
mahalla darajasida aholi bandligini ta’minlash, kichik tadbirkorlik va oilaviy biznesni rivojlantirish 
orqali namoyon bo‘ladi. “Hokim yordamchisi – mahallada iqtisodiy islohotlarning drayveri” modeli 
asosida ish o‘rinlari yaratish, aholini kasb-hunarga o‘qitish hamda mikrokredit va subsidiyalarni 
manzilli taqsimlash mahalliy mehnat resurslaridan samarali foydalanish imkonini bermoqda.  

Shuningdek, hozirgi bosqchida mahalla orqali iqtisodiy jarayonlarni muvofiqlashtirish 
resurslarning samarali taqsimlanishi ta’minlanadi. Mahalla ishonchli ijtimoiy kafolatlarni yaratib 
beradi [6, – B.135]. Mahalla kesimida ehtiyojlar va imkoniyatlarni aniq hisobga olish natijasida 
investitsiya va qo‘llab-quvvatlash choralari maqsadli yo‘naltirilmoqda. Mahallada ishlayman degan 
insonga sharoit yaratib berish iqtisodiy taraqqiyotga xizmat qiladi. Mahallaning iqtisodiy 
samaradorligi nafaqat moliyaviy ko‘rsatkichlarda, balki aholi daromadlari va turmush sifatida 
namoyon bo‘ladi. 

Mahalla instituti aholi bandligini ta’minlashda mehnat bozorining eng quyi, biroq eng aniq 
ma’lumotlarga ega bo‘g‘ini sifatida muhim ahamiyat kasb etadi. Mahalla darajasida ishsiz aholi 
qatlamlari, kasb-hunar salohiyati va mehnat resurslarining real holati to‘liq aniqlanadi. Hokim 
yordamchisi, yoshlar va xotin-qizlar faollari ishtirokida olib borilayotgan “fuqarobay” va 

“xonadonbay” ishlash tizimi orqali aholini kasb-hunarga o‘qitish, ishga joylashtirish yoki 
tadbirkorlikka yo‘naltirish ishlari manzilli ravishda tashkil etilmoqda. 

Shu bilan birga, mahalla aholi bandligini ta’minlashda ijtimoiy-iqtisodiy integratsiyani 
kuchaytiruvchi platforma vazifasini bajaradi. Ta’lim muassasalari, mehnat organlari va tadbirkorlik 
subyektlari bilan hamkorlikda mahalliy mehnat bozori ehtiyojlariga mos ish o‘rinlari yaratilmoqda. 
Ish o‘rnini yaratish inson uchun eng katta ijtimoiy himoyalash vositasi hisoblanadi. Bunday masala 
mahallaning bandlik siyosatidagi o‘rni strategik ahamiyatga ega ekanini ilmiy jihatdan asoslaydi. 

Mahalla instituti aholini ijtimoiy himoyalash tizimida eng samarali va insonga yaqin 
mexanizm sifatida shakllanmoqda. Mahalla darajasida aholining turmush sharoiti, daromad 
manbalari va ijtimoiy ehtiyojlari chuqur o‘rganiladi, bu esa ijtimoiy yordamni manzilli va adolatli 
taqsimlash imkonini beradi. “Oilabay” va “xonadonbay” ishlash tizimlari orqali kam ta’minlangan, 
nogironligi bo‘lgan shaxslar, yolg‘iz qariyalar va ijtimoiy himoyaga muhtoj oilalar aniqlanib, davlat 
tomonidan ko‘rsatilayotgan nafaqa, moddiy yordam va ijtimoiy xizmatlar aynan ehtiyojga qarab 
yo‘naltirilmoqda [7]. 

Shu bilan birga, mahalla ijtimoiy himoyani faqat moddiy yordam bilan cheklamay, aholining 
ijtimoiy faolligi va o‘zini o‘zi ta’minlash salohiyatini oshirishga xizmat qiladi. Bandlikka 
ko‘maklashish, tibbiy va psixologik yordamga yo‘naltirish, ta’lim va kasb-hunarga o‘qitish kabi 
chora-tadbirlar ijtimoiy xavf-xatarlarni bartaraf etishga qaratilgan profilaktik yondashuvni 
shakllantiradi. Ijtimoiy himoya orqali moddiy ta’minot yaxshilanadi, bundan ham muhimi inson qadri 
ta’minlanadi. Mahallaning ijtimoiy siyosatdagi o‘rnini strategik ahamiyatga ega ekani ana shunday 
muhim omillar bilan belgilandi. 

Mahalla instituti jinoyatchilikni oldini olishda jamiyatning eng quyi, biroq eng ta’sirchan 
bo‘g‘ini sifatida namoyon bo‘ladi. Aholini yaqindan bilgan, har bir oila va shaxsning ijtimoiy 
muhitini yaxshi tushunadigan mahalla tuzilmasi huquqbuzarliklarning ildiz sabablarini barvaqt 
aniqlash imkonini beradi. Mahalla raisi, profilaktika inspektori, yoshlar va xotin-qizlar faollaridan 
iborat “mahalla yettiligi” doirasida olib borilayotgan tizimli ishlar huquqbuzarlikka moyil shaxslar 
bilan individual profilaktik ishlarni tashkil etish, nizoli holatlarni jinoyat darajasiga yetmasdan hal 
etishga xizmat qilmoqda. 

Bundan tashqari, mahallada ijtimoiy muhitni sog‘lomlashtirish orqali jinoyatchilikka qarshi 
kurashning profilaktik modeli shakllanmoqda. Yoshlar bandligini ta’minlash, ta’lim muassasalari 
bilan hamkorlikni kuchaytirish, aholining huquqiy ongini oshirish hamda jamoatchilik nazorati 
mexanizmlarini rivojlantirish mahallada jinoyat sodir etish ehtimolini keskin kamaytiradi. Jinoyatga 
qarshi kurashishda eng samarali yo‘l – uning oldini olish hisoblanadi. Mahallaning profilaktikadagi 
o‘rni alohida ahamiyatga ega. 

XULOSA  
O‘zbekistonda olib borilayotgan islohotlar natijasida mahalla instituti yangi mazmun kasb 

etdi. U ijtimoiy barqaror munosabatlardan tortib murakkab, bazan muammoli, stressli 
vaziyatlargacha, hatto ayrim risklar va murakkab sharoitlarni ham o‘z ichiga oladigan mikrosotsial 
voqelikni o‘zida to‘la aks ettirmoqda. Muammolar yechim topadigan va jamiyat taraqqiyoti 
boshlanadigan muhim tayanchga aylandi. Olib borilgan tahlillar shuni ko‘rsatadiki, mahalla instituti 
Yangi O‘zbekiston islohotlarida faqat ijtimoiy tuzilma emas, balki davlat siyosatini amalga 
oshirishning strategik mexanizmi sifatida o‘z o‘rniga ega bo‘ldi. Ijtimoiy himoya, qashshoqlikni 
kamaytirish, bandlikni ta’minlash va jamoatchilik nazorati kabi yo‘nalishlarda mahallaning roli 
tobora oshib bormoqda. 

Yuqoridagi tahlillardan kelib chiqib, quyidagi amaliy takliflarni ilgari surish mumkin: 
mahalla xodimlarining ilmiy va amaliy salohiyatini oshirish –  boshqaruv, iqtisod va ijtimoiy 

tahlil bo‘yicha muntazam o‘quv dasturlarini joriy etish; 
raqamli mahalla tizimlarini yanada takomillashtirish –  ma’lumotlarni tahlil qilish asosida 

prognozlash va qaror qabul qilish mexanizmlarini kuchaytirish; 
mahalla darajasida tadqiqot ishlarini yo‘lga qo‘yish – ijtimoiy muammolarni ilmiy usullar 

asosida o‘rganish; 

yoshlar va xotin-qizlar tadbirkorligini mahallada qo‘llab-quvvatlash – grant va imtiyozli 
kreditlarni mahalla kesimida maqsadli ajratish; 

mahalla – davlat – jamoatchilik hamkorligini mustahkamlash – fuqarolar ishtirokini qaror 
qabul qilish jarayoniga keng jalb etish.  

